
L’ëa viva a peña che sentivo e immensa,

Pù me a tegno compressa in to mæ chêu,

E co-a stessa Beatrice in conseguensa

Me contegno comme ommo ch’ô no vêu

Avvilîse con bassa deferensa

O con sfêughi da matto o da figgiêu,

E che e belle opere e utili, a-e quæ ô tende,

Pe uña pascion privata ô no sospende.

Ma quando ä fin levavimo d’intorno

A Malaga l’assedio, chi s’ea reisa,

E a Cordova façeivimo ritorno

Trionfanti e in festa pe-a feliçe impreisa,

A un colloquio segretto a donna un giorno

Avendome invitôu, con mæ sorpreisa

E gioia immensa un pittin rossa in cea

Ma tranquilla a me parla in tâ manea.

Gh’emmo un antigo errô, ch’ô me sta a-o chêu,

E besêugna, Colombo, riparâlo:

Semmo ä fin ciù tranquilli, e aôa se pêu,

Anzi de ciù semmo obbligæ de fâlo:

Gh’emmo un voto fra mezo, e gh’è un figgiêu!...

Questo figgiêu ô l’è ô vostro e posso zuâlo,

E voî stesso pe vostro ô conoscieî

Forse da chì a un pittin, quando ô veddieî!..

Ma gh’è de ciù: in conscenza l’assegûo

Da crestiaña e da donna in sciö mæ onô:

Riguardo a voî ô mæ chêu ô l’è sempre pûo,

No v’ho mancôu de fede, nè d’amô:

Son sempre vostra: quello chi ëa credûo

Mæ maio, ô l’ea un amigo e un protettô:

Ghe confiavo ô segretto; e da ommo onesto

Quete e onô ô me sarvava: ve ô protesto.

